
ናብ ሸለው ዝበለ ገደል....

ስለ ዝኾነ ከም ጻጸ ሓንቲ መገዱ -  ኣብ ክንዲ ብሓሳብካን ብልቦናኽን፡ ብናይ ካልኦትን ቀዲሕካን፡ ነቲ ዘይናትካን ዘይምልከተካን ከተአምንን ከተስርጽን ህርድግ ትብል።  ከም ሳዕቤኑ ኣደዳ ጽልእን ቅርሕንትን ኮይንካ ኣብ ዝነበርካሉ፡ ብጀካ'ታ ንስኻ ትኸዳ መገዲን፡ ንስኻ ተኾምስዓ ዘይትኣርግ ዝመስለትካ ብዕሪር ናይ ካልኦት ኣይንታይካን ነበረ።  ብጀካ'ቲ ናትካን ንስኻን ንኹሉ ብዓይኒ ንዕቀትን ትመዝኖ።  ንገሊኡ ከኣ እናተፈለጠካ ትዕብዕቦ። ዝተዓብዓበ ነገር ምስ ንውሓት ግዜ ዘስዕበልካ ጒድእት ትዝንግዖ።

በቲ ናብ ሓደ ዝእንፈቱን ጽቢብ መንገዲ ንበይንኻ ወይ ከማኻ ምስ ዝመስሉ ትም ኢልካ ክትጓዓዝ ተሕልፎ። መገዲ ቀይር ኣብቲ ቅድሚት ኣብቲ ጫፍ ገድል'ዩ ወይ ብሓጹር ዕጽው'ዩ ንዝበለካ ኣብ ጒብዝናኻ ስለ ዝተኣማመንካ ነቲ ሓጹር ነጥርካዮ ክትሐልፍ፡ ነቲ ገደል ክትዘሎ ትቕጽል። ትፍትኖ'ውን። 

ንስኻን ምስኻ ዝነበሩ መጓዓዝትኻን ሕደ ዘይምዃንኩም ትዝንግዕ። ንኹሉ ማለት ንነገራት 'ብልብኻ'፡ ብኣእምሮኻ ትዕቅኖ። ብዳንጋኻ ትመዝኖም፡ ከም ኣተሓሳስባኻ ትሰርዖ። እቲ 'ሰብ' ዝብል ቃል ትርጉሙን ምስለ-ውሽጠ-ውሻጠኡን፡ ፍጹም ትዝንግዖ። እቲ ክትበጽሖ ዝሃቀንካ መዓርፎ ካብቲ ሕዝካዮ ዝነበርካ ኣንፈት ካልእ ዝሓሸን ውሑስን ኣማራጺ ከምዘሎ ከኣ ምስማዕን ምርኣይን ትኣቢን ይጽግመካን።

ሰለዝኾነን ኮነ ከኣ። ከማኻ፡ ካባኻ፡ ወይ ንስኻ ኣብ ማእከል እቲ ሓጹር ዱብ ኢልካ ምውዳቕ ወይ ሸሎው ምባል ምስ ኣጋጠመ፡ ነቲ ተኣሊኻ ምሕልፍ ዝሓሸ ኣማራጺ ዘይምውሳድካ እ'ናተጣዓስካ  ደም ቲፍ-ቲፍ ዘበለካ ድርቅምቃም እሾኽ ክትነቅስ ዝያዳ ግዜ ተጥፍእ። ብድርቅምቃም እሾኽ ተሰኒፍካ ዕንክይክይ ክትብል ነቲ ዝመሰለካን ዝመረጽካዮ 'ዝሓጸረ' ጉዕዞ ዝያዳ ግዜ ተጥፍኣሉ። 

እቲ ጣዕሳ ሽዑ-ሽዑይ እጅምረካ። እቲ ብዓንተብኡውን ብተብተብን ከይስተውዓልካን ዝጀመርካዮ ጉዕዞ፡ መጓዕዝትኻ ዘይምልላይካን ክስወጠካ ይጅምር።  ዘይምስማዕ ዘምጽኦ 'ጣጣ' ድማ ትብል 'ብልብኻ'፡ ብሓሳብካ። ወዮ ናብ ምጒርምራም ስዒሩካ'ዩ። ግንከኣ ካልእት ኣይበልናን'ዶ ከይብሉኻን፡ ድኹምን ከላስን ከይትበሃል፡ ንቃላትካ ጠቕሊልካ ትውሕጦም። ምጒርምራምካ ካልኦት ዝሰምዑኻ መሲሉካ ቁሊሕምሊሕ ትብል። ኣብ ክንዲ ዳግመ ግምት ምግባር፡ እናወደቅካ እናተሳእካ ትቅጽል። ብኸምኣ ኣብዚኣ፡ ኣብዛ ሕጂ ዘሎኻያ በጺሕካ።

እንታይሞ ንርኡይን ዘይክወልን እኮ ኢኻ ክትሓብእን ክትዓብጥን ፈቲንካን ተደናዲንካን ዝነበርካን ገና ዘለኻን። እቲ ስጉምኻ ኩሉ ዝርእዮን ዝፈልጦን። እምበርከ ዘይ ኩሉ ብጌዜ'ዩ ዝዕቀንን ዝልካዕን ዝመዘንን። ንስኻ ግን በታ ዓለባ ሳሬት ትኣክል ጉልባብ ተኸዊልካ ዝነበርካን ዘለኻንሲ ካልኦት ዘይፈለጡኻን ዘየለልዩኻን መሲሉካ ክሳብ ጉብዝናኻ ዝፈርስን ትጓዓዝ። ግዜ ግን ይዓርቕዩ'ሞ ግዜ ምስዘረየካን ይኣኽለካ ምስበለካን "ዋይ ኣነ ሸእ" ትብል።

ኤእ ግዜ ከሎካ ግዜ ኣይትጸበ እዩ ነገሩ። እቲ ብግርህነትካን ከየስተውዓልካን ትም ኢልካ ወጣጢ ወይ ተወጣጢ ዝነበርካሉ ግዜ ከምዘይምለስ ተገንዚብካን ምስተገንዘብካን፡ እቲ ሓደ ምስጠፍአ እቲ ካልእ ምስፈረሰ፤ ትማሊ ዘሊልካ ክትሓልፎ ዝተመካሕካሉን፡ ኣብ ማእከሉ ራዕ ዘበለካ ትዝክር።

ድሕሪ ስልሳይ እግሪ ምውስኻን፡ ኣዕንቲ ጽልግልግ ምስበላን ጣዕሳ ጥርሕ ትኸውን'ሞ ደጋጊምካ "ዋይ ኣነ ሸእ" ትብል።  ግዜ ንካልኣይ ግዜ ዕድል ዝህብ እንተዝኸውን ትብል። 

ምስቶም ዳርጋ 'ከሉ ዝከኣሎም' ሳይንትስትስ ንግዜ ደው ከብልዎን ወይ ከም ስዓት ንድሕርት ክምለስ ክገብሩ ዘይምኽእሎም ትራገም። እቲ ሓይሊ ኮሎካ ዝበደልካዮም፡ ካልእ ዓቕሚ ስለዘይነበሮም ንላዕሊ 'ናጠመቱ 'ኤህ' ንዝበሉ፡ "መረገም ንመን ቀተለ፡ መን ዝሰምዕ ኣሎ'ዩ ኣብ ላዕሊ?" ኢልካ ዝሐጨጭካሉ ግዜ ረሲዕካዮስ ፡ ግዜ ኣርኪቡካ መርገም ከትብጽሕን 'ኤህ' ትብል። 

ንኹሉ ግዜ ኣለዎ፡ ዝብል ሽዑ ይስወጠካ።  " ወይ ግዜ ትብል"። እንታይ ኢዩ ዝበለ ቆርጫጫ፧ "ግዜ......እንታይ ድኣ ግዜ ሱቕ ኢልካ ትዕዘር...."። ሓደ ሰብ ሰሚዕካዮ'ዶ ኢለ ምስ ሓተትክዎስ፡ እንታይ'ሞ ዘይቚማር'ዩሞ ተበሊዑ ኢሉኒ። ኣይግርመኩምን ነታ ደርፊ ክደርፍ እዩ ሃገር ገዲፉ ውጺኡ ከእምነኒ ፈቲኑስ ገሪሙኒ። ክሕደትን ምክሕሓድን ግን ካብ ፖለቲካ ሰጊሩ ነቲ ባህልና'ውን ክፈታትኖ ንርኢ ኣሎና። ነዚውን "ንሱ"'ዩ እቲ ጠንቂ። ብሕማም "ንሱ" ተለኽፍናን ተለቢድና እኮ።

መብዛሕትኣስ እቲ ዝነበራ ክብረት ጒሒፍካስ ኣብ ደገ ኮይና ክንቃለስ ኢሎም ውጺኦም ዝብሉኒ ይገርመኒ። እቲ ቃልሲ ከኣ ብፈይስቡክን ብፓልቶክን ኣብ ጸልማት ተኸውልካን ኣስማት እናቀያየርካን። ነቲ ብደምን ዓጽምን ዝተሃንጸን ዝተነድቀን ንምፍራስን፡ ኣንጻር እቲ ናጽነት ዘምጸእልካ ማለት ኢዩ። 

እቲ መንደቕ ብቀሊሉ ሃዶሽዶሽ ዝብል፡ ኣብ ሑጻ ዝተመስረት መሲልዎምሲ ሎሚ ግን  ተተላጊዖም ርእሶም ዘይርዎም ቀቢጾም ጸግዖም ክሕዙ ንርኢ ኣሎና። ሕጂ እታ ብጫውጫው ዝኾነላ ዝመሰላ 'ደቂ-ገርሂልባ' ኩላ ምሳና ተሰሪዓ ኣብ ዓዲ ጓና ቀባሕባሕ ትብል ኣላ። ሓደ ኣቀድም ኣቢሉ ዝሓንገደ መጣፍእቲ ረኺቡን ተሓጒሱን ዝበሎ እዩ። 

ሕጂ'ዶ ይሓይሽ፡ ኣስዒቡስ፡ ተስፍኡ ግን ኣይተጸንቀቀን፡ ከምቶም ካልኦት ኣብ  ሕቚፊ ወያነ ተሽጒጦም ስውእ ተጠሊሙ ካብ ዝብሉ ይሓዪሽ፡ ከእምኖ ፈቲነስ ከይንሰማማዕ.........። ከምድላይኩም ጌርኩም መልእዋ። ኣነ ግን ናይ ውትሩ ምጒተይ ስለዝተሰማማዕናስ ክሳብ ሕጂ እኳ ኣሎና'ዩ፡  ውሸጠይን እምነተይ ክምኡ እዩ፡ ክቅጽሎ ድማ'የ። ነቶም ኣብ ውሽጢ ዘለው ንፋስኩምን ሕልምኹምን ኣይልከዮም።

ናብ ዛዕባና ንመለስ። ኣብቲ መጀመርያ ሰብ ዝበቖሎ ተብሂሉ ዝረጋገጸሉ ዘሎ ክፋል ዓለም በቚልካ ክንስኻ፡ ኣካልካ'ዩምበር ዓዂኹ፡ ሽክና ርእስኻስ ጸይርዎ ዘሎ እንታይ ምዃኑ እንድዒ። ኣሰራትካ ብግቡእ ክትፍትሽ ኣይመረጽካን። ነቲ ናትካ ጓኖት ብዝመስሎምን ከምዝጥዕሞምን ክዘባረቕዎን ክሕንክርዎን፡ ስሚዕካስ ከምዘለዎ ተኾምሰዕን ትደግሞን። 

ንሓውሩ ንኽጥዕሞምን ከምዝጥዕሞምን ከም ስላመ ሕምባሻ ተማቂሎሙኻን ብኡ ገዲፎሙኻንሲ ከምዘለዎ ርዒምካዮ። ምኽንያቱ ካብቲ ስላመ ዝያዳ ግናዕን መኽሰብን እንተስ ብሓይሊ እንተስ ብጠበብ ተቛዳሲ ክትከውን ስለ'ትትስፎ። ንኹሉ በቛራጭ ደሊኻዮ። 

ዋላውን  ነቲ ጽቡቕ ናትካ ክትውንኖን ከተማሓይሾን እኳ ኣይደለኻን። ፊደላት ኮለካ፡ እቲ ታሪኽ ድማ ናትካ፡ ምስብቅዓትካ ናብ ጓኖት ከትቛምት ምምራጽካ ሕስብ-ውዒልካን-ሓድሪካን መልሲ ዘይርከቦ ግድል'ዶ ወይ ሓጥያት'ዩ ዘሎካ። 

ብዝለቐምካዮም ሓደስቲ ናይ ካልኦትን ግዝያውያን ቃላትን ሓረጋትን ወንኻን ቀልብኻን ልብኻን ተመሲጡ'ዩ ዝነበረ። ነቲ ናትካ ገዲፍካ ናይ ጓኖት ተተርእስካዮምን ብዘይቀልዓለም ለቂምካዮምን።  ብኡብኡ ምስ ጓኖትን ናይ ጓኖትን ፍቕሪ ሒዙካ። ብዘይ ናትካን፡ ናይ ካልኦት ሓሳብ ተለቂሕካን፡ ካብቶም ቅድሜኻ ጽሓይ ዝራእዩ ዝለበምካ ኮይንካ መሲሉካ።

ነቶም ዝፈጠሩኻን ዝሓብሓቡኻን "ደናቁር" ዘሊፍካ። (ወይ "ፋራታት" ትብል'ዶ ዝያዳ ትገልጸካ፡ ትቀርበካን፡፡ እዛ ቃል ናትካን ናይ ከማኻን'ያ እሞ ዋናኣ ኢኻ) ብምባል ብዓይኒ ንዕቀት መዚንካ። ነቲ ናቶም ናትካ ጊርካ ክትውንኖን ከተማሓይሾን ይካኣል ከምዝነበረ እውን ኣይተሰቆረካን። ክጓሓፍ ኣለዎ ኢልካዮም። 'ንስልጣነ' ብጫፋ ኣንጠልጢልካ፡ ክትዛረብ ክልተ ቃላት ካብ ናትካ ሳልሰይቲ ቋንቋ ጓኖት ስለዝወስኽካ ነ'ባጅጎይ ዘርከብካዮ ይመስለካ። ቀስበል ኣስተውዕል፡ ኣይፋልካን ምባል ነውሪ ኣምስልካዮ።

ስለዝኾነ፡ ነቲ ናትካ ንዒቅካን ናይ ድሑራት ብምባል ኣቃሊልካን ጒሒፍካ ናይ  ጓኖት ድቓላ ሓሳብ ካብ ስግር ተለቂሕካ።  ከም ዘለዎ ውሒጥካዮ ከይኣክል ንኻልኦት ክትምስጥን ከተገድድን መሪጽካ። በዚ ክትመላለስ ሰለሰተ ርብዒ ዕድሜኻ ዳርጋ ባኺኑ።

ሕጂ ምኽንያት ምብኻን ዕድሜኻ ባዕልኻ ክንስኻ፡ ብሰንኪ ካልኦት ኣምሲልካ ንካልኦት ክትጥቅን ህርድግ ኢልካ። ኣጻብዕካ እናዋጣወጥካ "ንሱ" እዩ ዝገበርና ክትብል ንልዕሊ 50 ዓመታት ኣብ ምብህራርን ከይተማሓሽካን ኣሕሊፍካዮ። ኣይፋልካን ኣይትበሉኒ፡ ገና ኣብኡ ኣብቲ ሕልማዊ-ዓለምካ ጸኒሕካን ኣሎኻን። ሕጂ ሃንደበት ብር ክትብል ትፍትን ዘሎኻ ትመስል። ኣባጅጎ መንገዱ ይግለጸልካ። በቲ ተጀሚሩ ዘሎ ነስሓን ምንሳሕን ንካልኦት'ውን ኣብነት ይግበርካ። ኣሜን።

ወጊሑስ ገና ዘይተባራበርካም

እቶም ዝለበሙ 'በስመኣብ' በል ወጊሑ'ኮዩ ንዝበሉኻ፡ "ንሱ"  ከሎ ኣይወግሕን'ዩ ክሒድካን ንነብስካ ኣሚንካ ንኻልኦት ከተእምኖም ፈቲንካ። እታ "ንሱ" ትብል ቃል ኣብቲ ክሳብ ሕጂ ቆጽርካዮ ዘሎኻ ዕድመ እታ ዝበዝሐ ዝተደጋገመት ቃል ኮይናስ፡ ናብ ደቂ ደቅኻ'ውን በጺሓስ 'መጽረይ-ኣፍ' ገይሮማ። ንሳቶም'ውን መንዮማን ከስተባህሉላ ጀሚሮምን።

ሕጂ ምድፋእ ኣይትቚጸሮ ድኣ'ምበር ዳርጋ ኩሉ ጸንቂቕካ። በቃ ብጀካ እታ ናይ ጽባሕ ዓለም እንታይ ተሪፉካ? ሕጂ ንናይ ጽባሕ ዝኸውን ስንቂ ኢኻ ተዳሉ ዘለኻ። ነቲ ጽባሕ ዝኸውን 'ባዕሉ' ይሓግዝካ። ኣብቲ ዘይተርፍ ግዜን ምስ በጻሕካን ምስኮነን፡ ኣብ መንግስተ-ብርሃነ-ሰማያቱ ሰቲ ነስኒሱ ክቀበልካ፡ ከም ባህልናን እምነትናን ናብቲ ዘይተርፍ ምሕላፍ ከከም ዕድሜና እዮሞ ጸሎት እቶም ለዋሃት ወለድኻ ይሓግዘካ። 

እቲ ኩሉ ኣብዛ ምድረ-ዓለም ዝሓለምካዮን ግን ዘይረኸብካዮን፡ እቲ ናይ ጽባሕ ዝነውሐ መዋእል ኣብቲ ጽባሕ ድሕሪ ጽባሕ ትኸዶ እዮ'ሞ ንትግባረኡ፡ ሓሞትን ሓይልን፡ ፍትሕን ብልሕን፡ ሓልዮትን ለውሃትን ይሰስነልካ። ነቶም ኣይጥዓሞምን ሓሲብካ ንኽጥዕሞምን ዝደኸምካሎም ዝመስለካ ብሓቂ ንስለሓቂ እንተነይሩ ካብኡ ዝኸወልን ዝሕባእን የሎን'ሞ፡ ዋላ'ኳ ከሎኻ ኣይትርኣዮ ብድሕሬኻ ይጥዓሞም። እቶም ስውኣት'ውንኮ ብመስዋእትና ብድሕሬና ዝጥዕሞም ኣሎ ተተስፍዮምን ኣሚኖምን ኢዮም ሓሊፎም። 

ክጽዕዩ ግዲ ኮይኖም?

ቁሩብ ዓመታት ይገብር እቶም "ዘይጽዕዩ" ኢለ ነይረ። ገሪርኩም መሲሉኒ። እዋእ ደንጒኹም ያዓኸ! ክንዲዚ ህልኽን ሕሳደን እንታይ ኣምጸኦ! ዕዉር እንታይ ትደሊ ብርሃን ከምዝብሃል፡ ነቲ ዝተረኽበ ብርሃን እናራእናዮ - ክንዲ ግርህ ኢልካ ምቅባል፡ በሪሁን ወጊሑን እንከሎ ኣሉ ኢልኩም።

ካልእ ብርሃን ኣሎ ተተስፊኹም። ሕጂውን እቲ ተናድይዎ ዘለኹም ብርሃን ናይ ልቃሕ ብርሃን ነበረ። ብዝኾነ እቲ ናተይ ብርሃን፡ ባዕለይ ዝወላዕክዋ፡ ዋላ 'ንግዜኡ ጭልምልም' ትበል ትሕሸኒ ዝበለ ዝሕሸሉ ኮይኑ። 

ንሳቶም፡ ኣቶም ጓኖትን ህልኽኩምን፡ ነታ "ጭልምልም" ትብል ብርሃን ጭራሽ ግብ ከተብልዋ፡ ኣብ ጥምጥም ኣቲኹም። ዘገርም! ንምብርሃ ክንድኡ ዝእክል ዘይተኽፍሎ ጥምጥም። እታ ጭልምልም ትብል ዝነበረት ብርሃን ግን እናደመቐትን ናብ ኩሉ እናበጽሓትን ቀጺላን ገና ትደምቕ ኣላን፡  እምበር ከምቲ ትምኒት ጸላእታ ግስም፡ ግብ ኣይበለትን።

እቲ ከይትጠፍእ ዝከናኸና፡ ግደፍ ንቁጽ ዕንጨይቲ፡ ጥሉልን ርሑሱን፡ ውልዶን ጭልቕዕን፡ ኮታ ዘለዎ፡ ዋላ ነጊፉ፡ እንዳወስኸ ከሐይላን ከቀጽላን ምሒሉ እኮዩ ነቒሉ። ዝደመቀት ከምትኸውን ዘጠራጥር የለን።

እርጋን ተወሲኽዎ ረሲዕክሞ እምበር ኣብ ጎንኹም ምድቃስ ምስ ከላእክምዎን ክብገስ ከሎን፡ "ንሱ" ነታ ሽግ፡ ነታ ጽልግልግ ትብል ዝነበረት ሽግ ስምዒ ኮይኑ ክውስኻን ከድምቓን፡ ወይ እታ ሽግ ብርሃን ምስ ብጾቱ ብመንገዱ ሒዝዋ ክምለስ፡ እምበር ጸሊሚቱኒ ኢሉ ጠምበርበር ከምዘይብልን፡ ናብታ ዘዕበየቶ ጓኖት ዝወልዕዋ ሉቺ በርጊጉን ሰንቢዱን ከምዘይምለሳ ነጊርኩም ነይሩ እዩ። 

ቃል-ቃል እዮሞ "ንሱ" ኣብ ቃሉ ጸኒዑ ኣሎ። ሽዑ እንታይ ይኸውን ከምዝነበረ እባ ዘክሩ። ወይ ክኣ ነቶም ታርኽ ከምዘለዎ ዘዘንትው ተወከሱ። ወይውን ንሕናኸ ሽዑ ኣበይ ነይራና፧  እባ ንበል ደቀሺ።

እንተኾነ ዘይዘበነ ክሕደት እዩ። ምኽሓድን ምክሕሓድን። ብእምነተ-ሃይማኖት ዘይኩሉ መገዲ ጸጋም እዩ። መንገዲ ጸጋም ዝሓዘ ከይተናሰሓን ከይቖረበን ኣብ ገነት ክኣቱ ዘበት ክብሉ ሰማዕና ኢና። ወይልኹም ኣእዛንኩም 'ዝጻናዓኩም'፡ እቶም ኣእዛንኩም ኩኩዕ መሊኡ ዘሎ ድማ ከምቲ ናይ ቀደም ብኽንቲት ወይ ብሓጺን ከይትኲኩዕዎ ሓደራ፡  ግን እዝንኹም ምጽራይ ሰለዘድልየኩም ነናብ ጥቓኹም ዘለዋ መካነ ሆስፒታላት ምኻድ ከድልየኩም እዩ። ሕማም ኣእምሮ እንተኾይኑ ንናይ ርሑቕ ኣስተምህሮ ኤሪቲቪ ተኸታተሉ።

ከምዘይሕለፍ የለን ኩሉ ሓሊፉ፡ ሕጂ ግን ኣብዚ'ኳ ተበጺሑ። ግዜ ንሰሓ ምኹኑ እዩ። እቲ ነስሓ ናይ ገሊኣቶም ግን ብኣንጻር ሃይማኖታዊ እምነት ዝእዝዞ ኢዩ። ኣብ ክንዲ ነቲ ዝነበረ ጌጋ ትጣዓሰሉን ትናስሓሉን፡ ከምትናሳሕ ኣምሲልካ በቲ መንገዲ ጸጋም ምቅጻል'ዩ። ሓቂ ዝጒዕጽጽን ዝቐብርን፡ ሓሶት ዝነዝዕን ዝዘርእን፡ ጽልኢን ቅርሕንትን ዘጋድድን ዝዂስኩስን ታሪኽ ዝድምስስን። 

እቶም ገና ናብ 'ልቦም'፡  ናብ መስመር ሃገራውነትን ርትዕን ዘይተመልሱ ምስ ህዝቦም ዘይሰመሩን፡ ሓሓጥያትኩም በባዕልኹም ክትሕተትሉን ክትስከምዎን ኢኹም። ጽባሕ ድማ "ሳዕርን ልብን እንዳሓደረ ይበቚል" ስለዝኾነ እቶም ሕጂ ተታልልዎም ከተሐንግድዎምን ትጽዕሩ ዘለኹም ከይተርፉ ፎእ ክብልኹም እዮም። ከም'ቶም "ሸየጥቲ ሃገር" እናበልና ድቃስ ንኸልኦም ቀዳሞት ኣቦታትና ወትሩ ክትካዓቡን ክትናዓቚን ኢኹም። 

እቶም ኣብነት ጽቡቅ ተበግሶ እንቛዕ ናብዚ ኣብቀዓኩም። ኣገናዕ ዘድልዮ ተበግሶ። ድፍረት ድኣ ኣይትቚጸርዎ እምበር እዋእ ሎምስ እታ 'ናትና' ትብልዎ ኣተሓሳስባ ፍጹም ኣሪጉን ተመናኒሁን። እቲ ይዂን-ኣይዂን ንዕኡ  ን50ታት ዓመታት ሰለይ ዘበለ ሓንጎልን ሓይልን'ውንኮ ተጸንቂቑ። እቲ ዝተሓቖኖ ግዜ ሓጺር መዓስ ኮይኑ። በቃ ጽዒኹም'ዶ ክንብል። 

ድሓር ክኣ ንገሊኣቶምሲ ሰሪሕካ ምንባር ዘይከእል ካብኮነ ሐሲኻን ኣጸሊምካን ክብረትካ ሸይጥካን ምንባር ዝቐለለን፡ ዘሎ ቀሊል ምርጫን ኮይኑ ረኺብክምዎ። ስለዚ እንተ ንረብሓኻ እንተ ብስም ንረብሓ ካልኦት፡ እንተ ብልቢን ብሓውን ኣሚንካሉ፡ እቲ ኩሉ ዝኾንካዮን ዝገበርካዮን ዝበልካዮን ዝሓለፍካዮን፡ ክትግምግም ግድን ይኸውን። ንምድጋሙ፡ ዝተረፈ ነገር ግን የለን። ዳርጋ ወዲእካ ኢኻ፡ ግዜ በሊዕካዮ። 

ፊት ኣቢልካ ጨሊጥካዮ። ኣሽካዕሊልካሉን እኻሞ፡ ብግዚኡን ብተርኡን ይዘሬካ ኣሎ። ሕጂ ካልእ ኣማራጺ የለን። ነቲ ጸቢብ መገዲ ነቶም ኣጉባዝ ክትሕድገሎም ፡ ንስኻ ድማ ናብቲ ጎደና ኣርበዓ ክትሰግርን ብኡ ክትሳለን ግድን ይኸውን። ንስኻ ኢኻ ዘንጊዕካ ምስትውዓል ሓጺሩካን እምበር ሕጊ ትፈጥሮ እንዳእሉ። ብዝወሓደ ግን መለበምን ኣይትኩን መለበምን ኣይኽላእካ። ነቶም ኣሰርኩም ክስዕቡ ክወሩስን ዝተደናደኑን ዝተታለሉን መለበምን መምሃርን ይኸውን። 'ዝሰምዑን' ዘስተውዕሉን እንተኾይኖምስ።

ኣቱም መንእሰያት ህድእ በሉ ታህዋኽ ንብርዕን ኣይጠቐማን፡ ካባይ ተማሃሩ ክትብል ግድን ይኸውን። ንስኻ'ውን ኣይስማዕካን እምበር ኣብግዜኻ ተነጊርካ ነይርካ ኢኻ። እቲ ኣብ ግዜኻ ንኻልእት ዝነፈግካዮም እዝኒ ሕጂ ጺን ክብሉኻ ትምህለል። ንስኻ ከይ'ስተበሃልካሉ ዝስገርካዮ መኽሪን ማዕዳን ዋጋ ትኸፍለሉ።  እምበኣር እቲ ነስሓ ወይ ምንሳሕ ግዚኡ በጺሑ። እቲ ንእግረ-መገድኻ ዘይገበረካዩ ነፍሰ-ፍተሻ ወይ ገምጋም ናይ ዝሓለፍካዮ ጉዕዞ በቃ ትናሳሓሉ። ኣብዛ ዝተዋህበትካ ዓለም ዘይረኸብካዮን ወይ ዝኸሰርካዮን ምናልባሽ ኣብቲ ክህሉ ይኽእል እዩ ኢልካ፥ ዝተተስፈኻዮ ካልእ ዓለም መንበሪ ክኾነካ ማለት እዩ። ወይ ናይ ሰብ ነገር!

እቲ ብኣጋኡ ዘይተራእየካ ተመሊስካ ትፍትሾምን ትፍትጎምን ትርእዮምን። ብዙሓት ዘጣዕሱ ክንሶም፡ እቲ ምጥዓስ ድኽመት ኮይኑ ስለዝስመዓካ፡ ወይ ስለዝመስልካ ክሳብ ሕጂ ወሪስካዮምን፡ ደጒልካዮምን ኢኻ። ብፍርሒን ከይብሉንን ተዋሒጥካ ንዓመታት ኣደሲኪልካዮም ዝነበርካ ሕጂ ክትክልሶም ትፍትን ወይ ትግደድ። 

ንነገራት ኣብ ክንዲ ብኣጋ ምግምጋሞም ዓቢጥካዮም። ብመዛኑኻ  መታን ተጣዒስካ ዲኻ ወይ ኣልጊስካ ዲኻ ወይ ደኺምካ ዲኻ ወይውን ክትጠልመና ደሊኻ? ንኸይብሉኻን። በሉ እስከ ካባኻትኩም እንተሓሚቀ፡ ብዝተደረኸ እንኪሒራ ክትቅጽል ትግደድ።  

በታ ብዓንተብኡ'ውን ምርጭኦም እምበር ምርጫኻ ዘይነበረት ጸባብን ፈንጠርጠር መብሊ ዘይብላ መገዲ፡  መዋጽኦ ዘይብላ ምዃና፡  እናተራእየካን ተገንዚብካዮ እንኮለኻን፡ ንኽትመስል ትም ብምባልካ ወትሩ ይሳጽዩኻን ትሳጽን። እናተሳጸየ ዝነብር ኣእምሮ ከኣ ጥዑይ ክሓስብን ከመዛዝንን ዘይግመት እዩ።  ስለዝኾነ ኣብ ክንዲ ነቶም ቀዳሞት ጌጋታት ወይ ኣሉታታት ተልግሶም መሊስካ እናወሰኽካሎም ትቕጽል።  

ኣብ ሓዳ ምዕራፍ ግን እቲ ኣካልካ ደፍሪሱ፡ እቲ ኮልል ዝበልካሉን ነቲ ኾለል ቅድሚት ኮይንካ ዝቐለስካዮን ፍሪ ትስእነሉ። ተስፋኻ ይጽንቀቕ። ከምቲ ኣብ ላዕሊ ዘተጠቕሰ እንታይ ኢየ ዝገብር ዘለኹ ምባል ዘይተርፍ እዩ። ዳግም ወይ ነናሻዕ ነብሰ-ፍተሻ ዘይተርፍ'ዩሞ ኣካላውን ሕልናዊን ፈተሻ ተካይድ።  እቲ ዝነበረ ምስልኻ ኣዝዩ ፈሪሱ ትዕዘብ። 

ውሸጣዊን ግዳማዊን ኣካላዊን ጽባቐኻ ዘየሎ ኮይኑ ይስመዓካ።  ምናልባት እቲ መስትያት ረሲሑ ከይከውን ዳግም ተጽርዮ። ኖኖ ከምኡ'ዩ። በጺሕካዮ ዘሎኻ ውይ ዝነበረካ ሓቅኛ ምስሊ ንሱ እዩ። ገጽካ ዕጥርጣር ኣውጺኡ። ጸጉርኻ ተነጺዩን ፍርቂ በጺሑ፡ እቲ ዝርካቡ ተርፍ፡ እንኮለይ ጭሕምኻ ሽይቡ። እቲ ጸባ ዝመስል ዝነበረ ኣስናንካ ባዕኺኹን ዝተማዛበለን መሲሉ። እወ ኣሰር ኣቦታትካ ምስዓብ ዘይተርፍ ምዃኑ በብንእሽቶይ ምግንዛብ ስለዘይከኣልካ ሕጂ ድቦላ ዝመጸ መሲሉካ ትስንብድን ትፈርህን። ፍርሂ ነቲ በይናዊን ዘይጭበጠን ሕልምኻ በት ዝብድዝሓን ዝነውሐን ዘይተጨበጠ፡ በተን ተሪፈናኻ ዘለዋ ሒዶት ዓመታት  ስለዘይትትግብሮን ዘይከውንን።

እቲ ዘንቀለካን ክትህልዎ ዝነበረካን ዘለኻዮን ዝፍረኻዮን ኩሉ በበይኑ። ምናልባሽ ሽዑ ነቲ ብግምታትካን ኣዛሚድካን ዘይኮነሰ፡ ለቒምካን ተለቂሕካን የሎን'ዩ ዝኸውን ኢልካ ዝተጠራጠርካዮ ዳርጋ ዝኸሓድካዮን፡  ይህሉዶ ይኸውን? መልሲ ዘይርከቦ ሕቶ ንገዛእርእስኻ ትሓታ። ንኻልኦት ከይትሓትት ፍልጠትን ፈላጥን በይንኻ ስለዝመስለካ መውከሲ ኣይገደፍካን። መን'ሞ ክረድኣካ። ንላዕሊ ኣንቃዕሪርካን ወይ'ውን ጎኒ-ጎንኻ ከይህሉ፡ የማን ጸጋምካ ከተናድዮ ቁሊሕ-ምሊሕ ምባልካ ዘይተርፍ እዩ። 

እሞ ግዜ ዘይምለስ ሓሊፉ እኮ እ'ዩ። እቲ ንስብ-ጸጋ-ዕድመ "እንታይ ኣፍሊጢኩም ንዓይ ጥርሕ ስምዑኒ" ክትብሎም ከሎኻ ጀሚሩ፡ ክሳብ'ዛ ክትናሳሕ ዘንቀድካላ ክልኢት ተጸብዩካ ዘይፈልጥ። ንስኻ ግን ሕጊ ተፈጥሮ ረሲዕካ። ነቶም ምሳኻ ዝነበሩን ዘለውን ሻሞጥ ወሲኻ ጥልዕ-ጉምብሕ ስለ ዘበልካዮም ኩሉ ኣብ ትሕቲ ቁጽጽርካ መሲሉካ ነበረ። ዋላ'ኳ ነቲ ልዒሊ ዓቕምኻ ዝነበርን ዝኾነን ደው ከተብሎ ተደናዲንካ። 

ሕጂ ግን እቲ ዓቕሚ እቲ ብቕዓት እቲ ወኒ እቲ ድሌት እቲ ሓይሊ ምሳኻ የሎን። ግዜ መንጢሉካ እዩ። ተሪፉ ዘሎ ሳልሳይ እግሪ ወሲኽካ ዘለካ ሓይሊ ኣኻኽብካ  ኣብ ክንዲ ንሂወት/ ነዛ ግዝያዊት ዓለም   'ክትተፋነናንን'፡ ብቅድሚት ክትገጥማ ዋላ ተፈተንካ ተድምዖ ብዙሕ ኣይኮነን። የግዳስ ሕቖኻ ካብ'ትህባ ንዝሓለፈን ዘሎን፡ ንእግረመንገድኻ ተሪፉ ዘሎን ትፈታትሽ። እዚ ግን ነተን ተሪፈን ዘለዋ ዕድሚኻ መንፈሳዊ ዕግበት ንምርካብ ጥራሕ እዩ።

ሎሚ በጺሕካዮ ዘሎኻ ደረጃ ምስ ምንዋሕ ግዜን፡  ዕድመ እናወሰኽካ፡ ተመኩሮታት እናዋህለልካን፡ ኣተሓሳስበኻ እናስፋሕካን፡ ዘጥርኻዮ ውህሉል ተመኩሮ እዩ። ስለዚ እቲ ጎብዝን ተሳባርን እንኮሎኻ፡ ልቢ ጎበዝ ከም ዝብሃል እቶም ንምቕባሎም  ዓቀበት ዝመስሉኻ ጌጋታት ክትቅበል ትግደድ። እዚውን ልቦናን ብቅዓትን ይቖጸረልካ። 

እቶም ካብ ድቓላ ሓሳብን ናይ ጓናን ናህና ዘይንገብር ፡ ዝግበርን ዘሎን ንገብሮም ዘሎናን የኽፍእ እዩ፡  ንኸዶ ዘሎና መገድን ኣንፈቱን ቅኑዕ ኣይመስልን፡ ንዝበለኻ መዛኑኻን፡ ኣቦታትካን ተራጺምካ። ንኽትሰምዖ ንኣእዛንካ ስለ ዝኰርኮሖ ብመሸንጎጋን ኩርባባን ዝተኾራረብካዮምን ትዝክሮምን፡ ትጠዓሰሎም ግዲ ትኸውን። 

ኣብቲ ግዜ እንኮለካ ከይብሉኒ ከይበልካ እዚ ሕጂ ወኒንካዮ ዘሎኻ ትብዓት እንተዝነብረካ፡ ንነገራት ብኣጋ ምፈተሽካዮም። ኣብቲ ምፍታሽ፡ ንነገራት ብዕቱብ ክትግንዘቦም ምኸኣልካ። ነቲ ጽቡቕን ሕማቕን ኣለሊኻ ገዛእርእስኻን ንኻልኦትን ምኣለኻ። ከምዚ እንትዝኸውን ዝሓሸ ምኾነ ነይሩ ምበልካ። 

ነቲ ሕሉፍ እናዘከርካ እህህ ንምባል ዘይኮነስ፡ ካብኡ ተማሂርካን ለቢምካን ንቕድሚት ክትስጒምን፡ ከምኡን ንዕኡ ዝመሳሰል ካልእጌጋ ከይትደግምን፡ ብኻልኦት ከይድገምን ኣብነት ምኾንካ።  ከምቶም ሓያላትን ለባማትን፡ መሪሕ ቦታ ብምሓዝ፡ እቲ  ንሳቶም ዝሓለፍዎ ጌጋታት ብካልኦት ከይደግሙ ዝምህሩን ዝጉስጉሱን፡ ጥራይ ዘይኮነስ ኣብቲ ጉቡእ ቦታኻ ተሰሪዕካ ክንደይ መፍረኻ።

ከምዚ ዓይነት ነብሰ-ፍተሻ መጻኢ መደባትካ ብግቡእ ከተለልን ክትሰርዕን ክትስእልን፡ ብውሕልነት ክትፍጽሞምን፡ ዝምድናታትካ ከተማሕዪሽን ዝሕግዝ ምኾነ። ንስኻ ግን ክተስምዕን ክትህብን እምበር ክትቅበልን ክትሰምዕን ድልዊ ኣይነበረካን። ነዚ ንምቅያሩን ንምቅባሉን ዓቀበት ኮይኑካን ዓመታት ወሲዱልካን። የግዳስ ሕጂ'ውን ንስኻ ዝሓሽካ ኢኻ።
ደቂሰባት ብዙሕን ዝተፈላለየን ባህሪ ስለንውንን፡ ይውሓዱ ይብዝሑ በታ ሒዞማ ዝነቐሉ መንገዲ ጥፍእት ዝቅጽሉ ብዙሓት እዮም። ናብ ጒድጓዶም ዝሓለፉ'ውን ከምኡ ብዙሓት'ዮም ዝኾኑ። 

ኩሉ ነዛ ርእሰ-ፍተሻ  ብግቡእ ዘዘውትር እንተዝኸውን እዛ ዓለም ከምቲ መጀመርያ ክትፍጠር እንኮላ፡ እዚ ሰብ ከይነበራን ዝነበረቶ፡ ገነት ምነበረት። ተሳኒናን ተኸባቢርናን ብዘይስሰዐን ከምቲ ክንኮኖ ዝተፈጠርናዮን ምኾና። እንድዒ? በቲ ሓቂ  ከምኡያ ክትከውን ነይርዎ!! ከምቲ ደረፍቲ ዝበልዎ "..ooh heaven is a place on Earth" ........ መንግሰተ-ሰማያት ወይ ገነት ኣብዛ ምድሪ ምኾነት።  

ኣብ ዝቅጽል
ዓወት ንሓፋሽ
መኮነን ዓንተራይ

